
ALEGACIONES AL PLAN ESTRATÉXICU DE RESIDUOS DEL 

‘PRINCIPADO’ D’ASTURIES 2025–2030 
 

Dª     y  en representación de la organización política Andecha 

Astur (CIF 33327073) y dirección de corréu lletrónicu a efeutos de notificacion 

andechainfo@gmai.com, presenta les siguientes alegaciones al plan de residudos (PIRECA) 

2025-2030 

 

 

 

Alegación primera. Defeutos de tramitación, participación y evaluación 

ambiental 
El Plan presenta defeutos graves nel procesu tramitación. La participación 

ciudadana nun foi real nin efeutiva: los plazos foron curtios, la información pública difícil 

d’acceder y los documentos técnicos nun se facilitaron con resúmenes accesibles. Esto 

contradiz el Conveniu d’Aarhus (1998), ratificáu por España, que reconoz el drechu a la 

información ambiental y la participación efectiva. 

Amás, la Evaluación Ambiental Estratéxica nun se fixo conforme a la Direutiva 

2001/42/CE, lo que supón un viciu de procedimientu grave. L’ausencia d’alternatives reales 

y de indicadores claros fai que’l Plan nun pueda ser consideráu válidu como ferramienta de 

planificación. 

 

Alegación segunda. Falta de priorización de la prevención 
El borraor nun da un papel central a la prevención, contraviniendo la Direutiva 

Marco de Residuos 2008/98/CE, modificada pola 2018/851, que establez la xerarquía: 

prevención, reutilización, reciclaxe, valorización y eliminación. 

Nun se contemplen mecanismos fiscales nin indicadores claros, lo que fai imposible 

garantizar la eficacia. 

 Proponemos: 

- Reducción global de la cantidá de residuos. 

- Reutilización y alargamientu de la vida útil de los productos. 

- Reducción del despilfarru alimentariu (art. 9 de la Direutiva 2018/851). 



- Minimización de plásticos d’un solu usu (Direutiva 2019/904). 

- Campañes de prevención con revisión y evaluación periódica. 

 

Alegación tercera. El modelu de COGERSA y los fracasos del sistema actual 
El Plan perpetúa’l modelu de COGERSA, que vien demostrando graves deficiencies: 

- Alta dependencia del vertederu, escontra los oxetivos europeos. 

- La 'plantona' dedicada a producir CSR (Combustible Sólidu Recuperáu) nun ye más 

qu’una escusa pa seguir incinerando residuos ensin reciclaxe real. 

- El CSR acaba siendo incineráu con graves impautos ambientales (emisiones de CO2, 

dioxines, furanos). 

- Sobrodimensionamiento de les instalaciones pa incineración y vertíu. 

El Plan dexa intauta la centralidá de COGERSA ensin plantegar un cambiu 

estructural, lo que contradiz los oxetivos de la economía circular europea (Plan d’Aición 

2020). 

 

Alegación cuarta. Reutilización, reciclaxe y biorresiduos 
Ye necesario un cambiu radical na recoyida y xestión de biorresiduos. La Direutiva 

2008/98/CE (art. 22) obligaba a establecer recoyida separtada enantes de 2024. El Plan 

nun concreta cómo va cumplir con ello. 

 

Proponemos: 

- Fueya de ruta clara pa la recoyida separtada de materia orgánica con oxetivu 

mínimu del 80%. 

- Nueva rede de puntos llimpios pa doblar la capacidá actual. 

- Creación de plantes de compostaxe descentralizada, evitando macroinstalaciones. 

- Sofitu a la demanda de compost y materiales secundarios. 

- Impulsu de la reutilización d’oxetos y ecodiseñu. 

 

Alegación quinta. La 'plantona', el biogás y les falses soluciones 
La 'plantona' de COGERSA ye una falsa solución: xenera CSR que finalmente acaba 

siendo incineráu. El Plan amás apuesta por plantes de biogás que puen acabar destinándose 

a residuos que deberíen ser reciclados. El biogás namás tien sentíu si se circunscribe a 

biorresiduos recoyíos de manera separtada, nunca como vía pa ocultar deficiencies na 

prevención o na recoyida selectiva. 



N’Asturies yá tenemos 3 plantes de biogás (2 privaes y 1 pública), hai numberosos 

proyeutos privaos per tola xeografía pa los que nun hai residuos abondo nel país. Amás hai 

un grave problema nes actuales plantes cola xestión del dixestato y el compost final. 

Arriendes d’ello, la incineración de CSR contradiz la Direutiva 2018/851 y el Pautu 

Verde Européu, qu’obliguen a priorizar prevención y reciclaxe enantes de la valorización 

enerxética. 

 

Alegación sesta. Control, trazabilidá y responsabilidaes 
El Plan nun garantiza trazabilidá nin control de fluxos de residuos.  

Ye imprescindible: 

- Homologación inmediata de datos y estadístiques. 

- Aniciu d’un rexistru públicu de residuos accesible a la ciudadanía. 

- Revisión de la Responsabilidá Ampliada del Productor (EPR), conforme la 

Direutiva 2018/851. 

- Control real sobre ECOEMBES y otros SCRAP, que nun cumplen los oxetivos de 

reciclaxe. 

- Definición de responsabilidaes clares pa les Alministraciones Públiques. 

 

Alegación sétima. Vertíos ya incineración 
La Direutiva 2018/850 sobro vertederos establez que pa 2035 los vertíos de 

residuos municipales nun pue superar el 10%. El Plan nun marca un camín claru pa llograr 

esti oxetivu. 

Proponemos: 

- Afitar un canon disuasoriu al vertíu. 

- Prohibir el vertíu de residuos que nun provengan de rechazos de procesos de 

reciclaxe. 

- Lluchar escontra’l vertíu illegal con sanciones exemplares. 

- Oposición frontal a la incineración de residuos urbanos. 

La incineración supón una vulneración de la xerarquía de residuos (Direutiva 

2008/98/CE) y xenera graves impautos na salú y el mediu ambiente. 



 

Alegación ochava. Impautos ambientales, sociales y aniciu d’emplegu 

verde 
El Plan ignora los impautos ambientales (aire, agua, suelu) de la incineración y del 

vertíu masivu. Tampoco nun considera l’aceptación social, cuando les encuestes y 

movilizaciones ciudadanes amuesen oposición clara a la incineración y al modelu de 

COGERSA. 

 

La xestión sostenible de residuos tien un potencial enorme de creación d’emplegu 

verde, mui superior al de la incineración. Reciclaxe, compostaxe y reutilización xeneren 

fasta 10 vegaes más emplegos, según datos de la Comisión Europea. Amás, contribúin a la 

reducción d’emisiones de gases d’efeutu invernaderu, en llinia col Pautu Verde Européu y el 

paquete Fit for 55. 

 

Alegación novena. Midíes fiscales y d’incentivación 
Nun se contemplen mecanismos fiscales nin de incentivación.  

Proponemos: 

- Establecer incentivos fiscales pa productos reciclados y reutilizaos. 

- Penalizar los envases d’un solu usu y materiales contaminantes. 

- Incorporar los costes ambientales reales al vertíu (principiu 'quien contamina 

paga', art. 191 TFUE). 

- Sofitu a empreses que promuevan ecodiseñu y reutilización. 

 

Considerances 
 

Consideramos qu’el Plan tien de: 

- Eliminar la incineración y la 'plantona' como opciones centrales. 

- Reforzar la prevención, reutilización y reciclaxe. 

- Establecer una rede descentralizada de compostaxe. 

- Garantizar trazabilidá y control real de fluxos. 

- Incorporar midíes fiscales y sociales que favorezan la economía circular. 

Asturies necesita un plan de residuos modernu, coherente cola normativa europea y 

coles demandes ciudadanes, y non un modelu continuista que favoreza intereses 

empresariales a costa del mediu ambiente y la salú pública. 



 

Ello asina, SOLICÍTASE que se tea por presentáu esti escritu y les alegaciones que 

contién, siendo estimaes les mesmes y que se proceda a la revisión íintegral del Plan de 

Residuos 2025–2030, modificándose nel sen argumentáu, afayándose a la obligada 

motivación prevista na regulación procedimental que ye escpecífica, y teniéndome por 

parte interesao, mos dean tresllau de la resolución que recaiga nel presente procedimientu 

alministrativu. 

ASINA MESMO DIZ: que ye preciso una rempuesta razonada a estes alegaciones 

d’alcuerdu a la Llei 39/2025, de 1 d’ochobre, del Procedimientu Alministrativu Común de 

les Alministraciones Públiques. La falta de rempuesta ye motivu de nulidá de la tramitación. 

En Xixón a 27 d’Agostu de 2025 

 

 

Fdo.-  Mª Carme Pérez Antolín 

 


